
A. [bookmark: A]DOMINEE VAN NOORD-KAAPLAND IS MET KRAAMVERLOF
[image: C:\Users\Sinode-PSD\Documents\Sinode - Noord Kaap\Webbladsy\Foto's\Foto's - Web - ander oplaai\De Jager Lane Salome nr1.jpg]
Liezel en Werner de Jager se eersteling is toe gebore.
Haar volle name is Lane Salome de Jager, maar hulle noem haar Lane.

Liezel sê:
“Sy is pragtig en baie soet en slaap eintlik heel goed, net party aande wil sy liewer kuier as slapies... Julle dink seker ek het vergeet om ’n foto van die nuweling in ons gesin te stuur. Gelukkig is my geheue terug en het ek nie vergeet nie, maar het nog net te lekker pop gespeel om al my draaie te kry. Dit gaan goed met ons almal en ons geniet ouerskap vreeslik baie.”
Terug na inhoud


B. [bookmark: B]DS. SW (SCHALK) ALBERTYN BEVESTIGING NED. GEREF. KERK ORANIA
Ds. SW (Schalk) Albertyn is op 15 November 2011 na die Gemeente Orania beroep. Hy word op Saterdag 18 Februarie om 17:00 met handoplegging te Orania bevestig. Almal is hartlik welkom.
(Ds. VR Terblanche – skriba ring van Hopetown)
Terug na inhoud


C. [bookmark: C]PROP. PW (PETRUS) MANU BEVESTIGING NED. GEREF. KERK KIMBERLEY-#GACAN
Prop. PW (Petrus) Manu word op Sondag 12 Februarie om 9vm by die Ned. Geref. Kerk Kimberley-#Gacan bevestig. Almal is hartlik welkom.
(Ds. VR Terblanche – skriba ring van Hopetown)
Terug na inhoud


D. [bookmark: D]NUWE AANSTELLING BY NG WELSYN NOORD-KAAP
[image: C:\Users\Sinode-PSD\Documents\Sinode - Noord Kaap\Webbladsy\Foto's\Foto's - Web - ander oplaai\De Villiers Judith.jpg]Me Judith de Villiers is op 1 Januarie 2012 by NG Welsyn Noord-Kaap aangestel in die nuut-geskepte pos van Programbestuurder Gemeenskapsontwikkeling.
Me de Villiers is ŉ boorling van Amersfoort en het gematrikuleer op Volksrust.  Sy het dertig jaar ervaring as maatskaplike werker by verskeie organisasies landwyd en is van 1992 af direk betrokke by gemeenskapsontwikkeling. Haar pos behels die oprigting van en toesig oor gemeenskapsontwikkelingsprojekte op die platteland van die Noord-Kaap.
NG Welsyn beoog om sodanige projekte saam met gemeentes van verskillende denominasies te vestig en maak in die proses ook gebruik van bestaande diensorganisasies geaffilieer by NG Welsyn Noord-Kaap. Die eerste twee projekte is reeds in die beplanningsfase: ’n vroeë kinderontwikkelingsentrum te Strydenburg en een te Hopetown. Benewens die normale ontwikkeling en stimulering van kleuters se motoriese-, kognitiewe en perseptuele vaardighede, sal sterk klem gelê word op etiese ontwikkeling en hantering van trauma by die kinders. Rondom hierdie sentrums word ook ander projekte ontwikkel, soos ouerleiding, trosbehuising vir pleegsorg, bemagtiging van vroue t.o.v. basiese lewensvaardighede en ABET-opleiding vir volwassenes.
Gmeentes wat belangstel kan me de Villiers skakel by 053-8328154 of e-pos by judithdevillierskby@gmail.com.
(Sandra Wallis – NG Welsyn Noord-Kaap)
Terug na inhoud


E. [bookmark: E]SINODE NED. GEREF. KERK IN NOORD-KAAPLAND VERGADER OP 15-18 OKTOBER 2012
Administratiewe besonderhede is bekend gemaak vir die vergadering van die Sinode, 15 tot 18 Oktober 2012.
Klik hier vir
· Sinode 2012 - Skrywe kerkrade - leraars - 2012-02-01
· Geloofsbrief sinode in Noord-Kaapland
· Verblyfreëlings tydens Sinode - vorm afgevaardigdes - 2012
Terug na inhoud


F. [bookmark: F]KONSTRUKTIEWE GESPREK MET DIE NG KERK IN AFRIKA
Die Moderamen van die NG Kerk het kennis geneem van ongelukkigheid en misverstand in die geledere van die NGKA t.o.v. die Algemene Sinode van die NG Kerk se besluite oor kerkhereniging en die Belydenis van Belhar.
Die Dagbestuur van die Moderamen het ’n ontmoeting met verteenwoordigers van die NGKA aangevra om die besluite van die Algemene Sinode persoonlik aan hulle deur te gee en te verduidelik. Die ontmoeting het op 31 Januarie 2012 in Potchefstroom plaasgevind. Dit was ’n reguit, eerlike en baie konstruktiewe gesprek. Daar was wedersydse respek vir mekaar se besluite en ’n diep gevoel van verbondenheid aan mekaar.
Die Dagbestuur van die Moderamen vertrou dat hierdie ontmoeting ’n stap sal wees om die breër proses van kerkhereniging in die NG Kerkfamilie te bevorder.
(Dr JJ Gerber - Algemene Sekretaris Nederduitse Gereformeerde Kerk)
Terug na inhoud


G. [bookmark: G]BIDDAG VIR OPVOEDING EN ONDERWYS 12 FEBRUARIE 2012
Sondag 12 Februarie is geoormerk as Biddag vir Opvoeding en Onderwys.
Die skooljaar van 2012 het reeds gevorder en die euforie rondom die 2011 matriekuitslae van ’n 70% slaagsyfer is byna vergete. Dit was ‘n reuse prestasie teen die agtergrond van leeromstandighede en die kwaliteit van onderrig, en hulle wat kon uitstyg, verdien gelukwensing. Niemand hou daarvan om prestasies gering te skat nie, maar die breër prentjie lyk steeds nie goed vir die onderwys nie. 
Die feit is dat die peil van ’n eksamen baie belangriker as die slaagsyfer is. Dit gaan alles om die gehalte van die matrieksertifikaat. Die peil van die matriekeksamen is vir die onderwysstelsel en die land van kardinale belang. Met die aanbreek van ‘n nuwe akademiese jaar word ‘n vorige jaar se uitslae in perspektief geplaas. Die lakmoestoets is telkens hoe hierdie jongmense by tersiêre inrigtings vaar en hoeveel van hulle suksesvol tot die arbeidsmark kan toetree.
Universiteitsdosente kla jaar vir jaar, oorbruggingskursusse ten spyt, dat hulle sukkel om student op peil te kry. Dosente is onder druk is om ‘n goeie slaagsyfer te behaal. Die gevolg is dat Suid-Afrikaanse studente ver tekort skiet wat universiteitsgereedheid betref teenoor studente uit verskeie Afrikalande, waaronder Zimbabwe. Hierdie jaar sal geen uitsondering wees nie.
Dit gaan nie net om universiteitsgereedheid nie. Adv Paul Hoffman van die FW de Klerkstigting se sentrum vir grondwetlike regte het bevind net een uit 29 matrikulante is funksioneel geletterd. Met funksioneel geletterd word bedoel – die vermoë om die geletterdheid in die werksplek en die alledaagse lewe te kan aanwend. Die feit is dat die vereistes om te slaag besonder laag is – ‘n suksesvolle kandidaat kan vir die helfte van sy vakke minder as ‘n derde van die werk geken het om te slaag. Alhoewel ‘n kandidaat dalk geslaag het, maak sulke kwalifikasies hom nie aantreklik vir die arbeidsektor nie. Twee uit elke vyf volwasse Suid-Afrikaners het nie werk nie . Die bevolkingsyfers toon duidelik dat die aantal jong mense tussen 16 en 35 wat nie oor die vaardighede beskik wat ons arbeidsmark verlang nie, al hoe meer word . Minder as 40% van matrikulante wat die arbeidsmark direk ná matriek gaan betree, sal werk kry. Die res sal waarskynlik deel van die donker werkloosheidstatistieke in die land word.
Die gehalte van die matrieksertifikaat word volgens mnr. Chris Klopper, uitvoerende hoof van die SAOU, ook bepaal deur die getal leerlinge wat wiskunde, fisiese wetenskap, rekeningkunde, ekonomie en die tegnologie-vakke geslaag het, asook die gemiddelde persentasie wat hulle behaal in die vakke. Die lae slaagsyfer is onrusbarend, terwyl die getal suksesvolle kandidate jaar ná jaar skerp afneem. Die slaagsyfer in vakke soos wiskunde, rekeningkunde en fisiese wetenskappe wat juis tot indiensneembaarheid bydra, is vergelykbaar swak. Beroepe in ’n mediese, ingenieurs-, inligtingstegnologie-, finansiële en tegniese rigting is veral gesog weens tekorte. Hierdie beroepe is broodnodig om die ekonomiese groei in ‘n land in stand te hou en te verhoog.
’n Ander deurslaggewende syfer is die deurvloeisyfer – die vergelyking tussen die getal graad 1’s wat 12 jaar gelede met hul skoolopleiding begin het en dit uiteindelik voltooi. Dié syfer vir die totale onderwysstelsel is taamlik beroerd: Die afgelope drie jaar het net tussen ’n kwart en ’n derde van graad 1’s uiteindelik hul skoolloopbaan voltooi
Daar sou nog verder geborduur kon word op die donker prentjie wat tot so ver geskets is. Feit is dat die onderwys in vele opsigte absoluut die voorbidding en ondersteuning van die kerk vereis. As vennoot saam met die skool en die ouers moet die kerk haar onvermoeid beywer om die onderwys so goed as wat sy kan te dien . Om hierdie rede is die 12de Februarie van uiterste belang. Dit is ‘n geleentheid wat elke gemeente ernstig moet opneem. Die biddag vir onderwys en opleiding bied die geleentheid vir die kerk om haar solidariteit en waardering met die onderwys en sy uitdagings te toon. 
Die inkleding van hierdie dag kan op verskeie maniere gedoen word. Wenke deur gemeentes verskaf, sluit onder meer in:
· Nooi plaaslike onderwysers, skoolhoofde na die spesifieke erediens. Doen vir hulle voorbidding tydens die liturgie. Sing hulle ‘n seënbede toe. Besoek die plaaslike skole, nooi ander leraars saam, neem iets wat tydens pouse saam in die personeelkamer geniet kan word, saam. Gee die leraars geleentheid om vir die personeel voorbidding te doen.
· Bied hulp en ondersteuning aan, vra waar daar behoeftes is waarmee die kerk kan ondersteun. Dit kan verskeie vorme aanneem: fasiliteite, mannekrag, kundigheid, hulp met kinders in die na-skool (bv. hulp met huiswerk ens), voedselprojek vir minderbevoorregte kinders, berading, ekstra klasse in wiskunde, wetenskap ens. Die verslag oor die onderwys wat by die Algemene Sinode van 2011 gedien het, noem die onderwys as die kerk se poort na gemeenskapsbetrokkenheid. Onderwys bied uitdagings en geleenthede vir die gemeente wat missionêr gerig wil wees. Hanteer die verslag in gemeenteverband en ondersoek die moontlikheid van betrokkenheid by skole en die onderwys in die algemeen.
Sake waarvoor voorbidding gedoen kan word:
· Die ministers van Onderwys, plaaslike onderwys-strukture.
· Dankbaarheid vir uitstekende skoolhoofde en onderwysers, dosente, ouers en leerders.
· Plaaslike skole, skoolhoofde, beheerliggame, onderwysers, ouers en leerders.
· Die rol wat organisasies soos SAOU en Fedsas speel om gehalte onderrig te verseker. 
· ‘n Fokus vir eie betrokkenheid. 
· Voorbidding vir werklose jongmense 
· Voorbidding vir Beheerraadverkiesings wat eindig op 31 Maart.
Spesiale aandag moet deur gemeentes gegee word aan die verkiesing van nuwe beheerrade. In die verband is daar ook deur die verskillende sinodale kommunikasie netwerke ‘n skrywe van FEDSAS versprei. Indien dit nog nie ontvang is nie, doen navraag of kry dit op die webwerf www.fedsas.co.za 
(GF Claassen - AS Publieke Getuienis: Onderwys)
Terug na inhoud


H. [bookmark: H]BYBEL-MEDIA – NUUSBRIEF 2/2012
Lees in Kerkbode van 3 Februarie 2012:
Korrupsie kry die wind van voor
Corruption Watch (CW), ’n organisasie wat sigbare slaankrag wil gee aan korrupsiebestryding, het die groenlig gekry van prominente kerkleiers soos die NG Kerk se algemene sekretaris en een van die vise-presidente van die Suid-Afrikaanse Raad van Kerke (SARK), dr Kobus Gerber.
CW, ’n organisasie sonder winsbejag, is deur Cosatu as ’n “burgerlike korrupsiewaghond” in die lewe geroep om iets daadwerklik omtrent die buitengewone hoë vlakke van korrupsie te probeer doen en is verlede week in Johannesburg bekend gestel.
Lees ook:
· Facebook en die kerk
· 21-12-2012 – is dit hierdie keer die einde?
· Quo Vadis, Gereformeerdes?
Kyk na ’n kort videosnit oor die jongste Kerkbode by http://www.youtube.com/watch?v=b9cknQChCKg&feature=youtu.be 
Boodskap vir vandag
Boodskap vir Vandag word as ’n gratis e-posboodskap uitgestuur. Die daaglikse intekenaars het reeds tot meer as 5 700 gegroei. Teken self sommer nou in deur 'n e-pos te stuur na: adele@bmedia.co.za met jou naam en van, e-posadres en die woord Intekening.
’n Aantal lesers het gevra Mema-Media moet oorweeg om dié boodskappe in klankformaat vry te stel sodat mense in motors, siekes en gestremdes ook toegang tot dié oordenkings kan kry. Die klankboek-CD het pas verskyn en kos R55-00.
’n Verdere ontwikkeling is dat dit ook digitaal, in MP3-formaat, teen R15-00 vir sewe snitte van Bybel-Media se webtuiste aflaaibaar is. 
Inligting, Navrae en Diensverskaffing: Skakel 0860 26 33 42
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
(Hans Steyn: Hoof Bemarking en Fondswerwing)
Terug na inhoud


I. [bookmark: I]BORG ’N WOORD - SLUITINGSDATUM 29 FEBRUARIE 2012
Baie dankie as u reeds aan Borg 'n Woord deelgeneem het.
Weens die staat se krimpende bydrae moet die Woordeboek van die Afrikaanse Taal tans elke jaar meer as R2 miljoen self genereer. Borg ’n Woord is een van die WAT se strategieë waardeur hierdie mikpunt jaarliks bereik word. Liefhebbers van Afrikaans kan enige woord of woorde teen R100 per woord borg. Teen R5 000 per woord behoort daardie woord net aan jou en niemand anders mag die woord “koop” nie. Elke deelnemer ontvang 'n sertifikaat met sy naam en woord of woorde. ’n Absa-belegging van R25 000 kan in ’n prystrekking gewen word en die kompetisie sluit op 29 Februarie, alhoewel u daarna nog steeds kan deelneem aan Borg ’n Woord. 
Stuur ’n tjek of bewys van direkte inbetaling met Borg ’n Woord en jou voorletters, van en geboortedatum (ddmmjj) as verwysing saam met jou woord of woorde, (e-pos)adres en telefoonnommer na WAT Trust, Posbus 245, Stellenbosch of wat@sun.ac.za, of faks dit na 021 8839492.
Bankbesonderhede
WAT Trust, ABSA Bank
rekno. 4078244585, takkode 632005
Sluitingsdatum: 29 Februarie 2012
Prystrekking: 9 Maart 2012
(Dr. Willem Botha)
Terug na inhoud


Vriendelike groete
Mossie Mostert

